Meddwl am Marc


Marc Pennod 13 adnodau 9-13 

Iesu’n dweud bydd y disgyblion yn dioddef.

 Mae Iesu am i’r disgyblion wybod fod dioddefaint yn rhan o fywyd y Cristion ac yn rhan o’i fywyd e.  Dydy Iesu ddim eisiau cuddio’r gwir rhag y disgyblion na dweud celwydd am yr hyn sy’n mynd i ddod.

Cwestiwn: Pam mae Iesu’n dweud wrthyn nhw am wylio eu hunain? Ydy’r hyn mae Iesu’n ei ddysgu yn annisgwyl i ni ac i’r disgyblion? (adn 9)

Mae Iesu’n dysgu bod dioddef yn gyfle i ddweud wrth frenhinoedd a llywodraethwyr amdano. (Edrychwch ar hanes Pedr yn Actau 4:1-13.) 

Mae’r erlid yn gyfle i’r disgyblion “______ iddyn nhw amdana i.” (adn 9)

Beth mae Iesu’n ei ddweud yn adn 10?

  “Rhaid i’r _____  da gael ei gyhoeddi ____ mhob gwlad gyntaf.”

Mae Iesu am i bawb glywed am y newyddion da, ac mae’n cysylltu’r erlid gyda hynny.  Doedd yr erlid ddim yn gwneud synnwyr i’r disgyblion, ond wrth i ni edrych yn ôl gallwn weld sut aeth y newyddion da i sawl gwlad.

Cwestiwn: Ydy dilyn Iesu’n  ‘soft option’?

Na mae Iesu’n dysgu y bydd pobl wrth ddod yn ddilynwyr iddo yn cael eu casáu.  Ac os ydy pobl yn casáu Iesu (Ioan 15:18-19) byddan nhw hefyd yn casáu’r bobl sy’n ei ddilyn.  Dydy e ddim yn addo bywyd rhwydd i’w ddisgyblion, ond  mae’n addo y “bydd y rhai sy’n sefyll yn gadarn i’r diwedd un yn cael eu hachub.”(adn 13)

*   Sawl gwaith mae Iesu’n defnyddio ‘Bydd’ yn adnod 12? Os ydy Iesu’n dweud bedair gwaith y bydd y pethau hyn yn digwydd, medrwn fod yn siwr fod ei eiriau yn wir.
Roedd Iesu wedi dweud wrth ei ddisgyblion y medrai eu teuluoedd droi yn eu herbyn (Luc 12 :51-53).  Mae ambell grefydd heddiw yn dweud fod yn rhaid lladd aelod o’r teulu am eu bod nhw’n dod yn Gristnogion.  Yn Iran mae pobl yn marw mewn llai na mis wedi iddyn nhw ddweud eu bod yn ddilynwyr i Iesu.

Cwestiwn: Ydy hi’n ormod ein bod yn sefyll ac yn dweud wrth eraill ein bod yn caru Iesu? Ydyn ni’n fodlon sefyll a chael ein cyfri’n wir ddilynwyr iddo - beth bynnag y gost?

Gweddi: Diolch Arglwydd dy fod ti’n gwybod ac yn dweud yn onest beth fydd yn digwydd i’th ddilynwyr.  Helpa ni i bwyso ar dy addewidion yng nghanol pob erlid a ddaw i’n rhan.  Gofynnwn hyn yn dy enw’n unig.  Amen.

